Nafarroako Parlamentuak, etxebizitza izateko eskubide subjektiboa bermatzeko aukerak aztertze aldera 2017ko apirilaren 7an egindako Osoko Bilkuran, honako erabaki hauek onetsi zituen:

Nafarroako Parlamentuak Nafarroako Gobernua premiatzen du:

Lehena. Estatuari exigitzera ken dezan Nafarroan etxebizitzarako eskubidea ziurtatzeko neurri urgenteei buruzko uztailaren 2ko 24/2013 Foru Legearen etena; izan ere, haren konstituzionaltasunak Nafarroako Kontseiluaren ahobatezko babesa izan zuen, eta modua ematen zuen etxegabetzeei aurrea hartzeko nahiz etxebizitza hutsen erabilera sustatzeko neurri sendoak hartzeko.

Bigarrena. Alokairuaren Poltsa sustatzeko neurriak hartzen jarrai dezan, halako moduz non aurrera eginen den alokairuko etxebizitza sozialaren gizarte-eskaerari erantzuteko, eta iraunkortasun-parametroak hobetuko diren, etxebizitza hutsak balioan jartzeagatik.

Hirugarrena. Berehalako neurriak abian jar ditzan Nafarroan batzuetan gertatzen diren jende-pilaketa edo erdi-pilaketa egoerei aurre egiteko, bereziki zuzenduak seme-alabak beren kargura dituzten eta beste familia-unitate batzuekin partekatutako etxebizitzetako geletan bizi diren familia gurasobakarrei etxebizitza duina ziurtatzera.

Laugarrena. Programa-akordioko etxebizitzaren eta energia-pobreziaren alorreko helburuak lortzeko beharrezkoak diren baldintzak sustatu, lagundu eta sor ditzan; bereziki, bermatutako alokairu sozialari eta hornidura-ordainketaren murrizketei dagokienez.

Bosgarrena. Neurri sozio-komunitarioak har ditzan bere jabetzako etxebizitza babestuetako bizi-baldintzak hobetzeko; izan ere, egiaztatuta dago ezen, duela hainbat urtetatik, Nasuvinsaren esku dauden etxebizitza publiko asko ez direla egokiak NBEaren Eskubide Ekonomiko, Sozial eta Kulturalen Batzordeak zehaztutakoaren zentzuan; hots, herritarrak edo familiak segurtasunez, bakean eta duintasunez bizi ahal diren etxebizitzak.

Seigarrena. Azterketa bat egin dezan jakiteko zer eragin duen BEZak etxebizitza politikan; eta, kasua bada, Estatuko Gobernuari oinarrizko legerian beharrezkoak diren aldaketak egiteko eska diezaion, zerga-sistema alokairu-politikarako oztopo ez izatea xede.

Zazpigarrena. Neurri hauek har ditzan:

– Halakorik behar dutenei etxebizitza eskuratu eta mantentzeko berariazko laguntza sozialen bat ematen dieten programa eta zerbitzu guztien azterlan bat egitea. Azterlan horren xedea izanen da zerbitzu horiek berrantolatzea, beren eginkizunetan gerta daitezkeen gainezartzeak saiheste aldera, bai eta estaldurarik gabeko balizko guneak egotea ere.

– Alokairu Sozialeko Etxebizitzen Programa bultzatzea eta hari atxikitako etxebizitzen kopurua handitzea, programa kudeatzen duten gizarte entitateak eguneratzea eta haren esparrua ahalik eta herri gehienetara zabaltzea.

– Etxebizitza Sozialaren Foru Funtseko etxebizitza kopurua handitzea.

– Etxebizitzaren arloan esku hartzeko taldea indartzea eta Nafarroako beste eremu batzuetara zabaltzea haren jarduketa-esparrua,Tuterako eskualdetik hasita.

Zortzigarrena. Urtebeteko epean etxebizitza plan bat presta dezan, eta ondoren lege integral berri bat taxutu dezan, zeinak etxebizitzarako eskubide subjektiboa jasoko baitu, halakotzat ulerturik etxebizitza eskuragarri, duin eta egoki batean bizitzeko eskubidea.

Bederatzigarrena. Eskubide Sozialetako Departamentuak etxebizitza baten beharrean dauden pertsona eta familien eta geletan bizi diren pertsonen errolda bat presta dezan.

Errolda hori lankidetzan prestatuko da Oinarrizko Gizarte Zerbitzuekin, osasun zentroekin eta ikastetxeekin.

Hamargarrena. Nafarroan hutsik dauden etxebizitzak detekta ditzan, etxebizitza-parke publikoa handitzearren. Horretarako: 

– Urgentziaz prestatuko ditu etxebizitza hutsen errolda bat eta etxebizitza berean legez erroldatu daitekeen pertsona-kopurua gainditzen duten etxebizitzetan erroldaturiko pertsonen errolda bat, Nafarroako udalekin lankidetzan. 

– Aitortu gabeko alokairuen iruzurraren aurkako borroka areagotuko du.

– Alokairu Zorroan sartutako etxebizitza hutsen jabeen baldintzak hobetuko ditu, halako moduz non erakargarriagoa eginen baita haien alokairua esparru publikotik kudeatzea.

– Nafarroako Gobernuak abian jartzen dituen sentsibilizazio kanpainetan azpimarra jarriko du etxebizitza hutsen bat duten jabe txikiek Administrazioaren esku jar dezaten.

– Azpimarra jarriko du Nafarroako Foru Komunitatean diharduten eta Nafarroan etxebizitza duin eta egokiak dituzten entitate finantzarioekin, horien higiezinen enpresekin eta SAREBarekin beharrezkoak diren lankidetza hitzarmenetan, hitzarmen horien bidez ahalbidetzeko hipoteka-betearazteek edo etxegabetzeek ukitutako pertsonak beren etxeetan geratzea, alokairu sozial baten truke, hipoteka ez ordaintzeagatik familiak eta pertsonak etxetik kanporatzea ekiditeko eta pertsona horiei ordezko bizitokia emateko arrazoizko alternatibak lortzeko, alokairu sozialeko parke bat sustatzearekin batera.

Hamaikagarrena. Beharrezkoak diren lege-aldaketak eta/edo arau osagarriak susta ditzan, etxebizitzaren alorreko laguntzak eta diru-laguntzak egiazki izan daitezen aukera berdintasuna eta lurralde-kohesioa sustatzeko tresna, kontuan hartuta ez etxebizitza-tipologia, baizik eta bertan bizi diren pertsonen errenta maila, dela etxebizitza librea nahiz babestua. 

Hamabigarrena. Etxebizitza Bulego bat era dezan, etxebizitza parke osorako “lehiatila bakar” izateko xedea izanen duena eta informazio, kudeaketa, lankidetza eta Nafarroako Foru Komunitatean etxebizitzaren alorrean eskura daitezkeen zerbitzu eta jarduketen arteko koordinazio gunea izanen dena, alor horretan herritarrentzako arreta hobetzeko eta zentralizatzeko.

Etxebizitzaren alorreko jarduketen koordinazio hori Nafarroako Gobernuaren, Nasuvinsaren, udalen eta toki entitateen eta etxebizitzaren arloan lan egiten duten erakundeen arteko lankidetzan eginen da.

Hamahirugarrena. Etxebizitza eskuratzeko alternatibak bila, azter eta susta ditzan lankidetza-ikuspegi batetik, kontuan hartuko dituena lan merkatu berri baten errealitatea, gizartearen egitura berria eta bizikidetza modu berriak, eta, finean, erantzuna emanen diena pertsonen egungo eskaera eta beharrizanei, eta herritarren arteko bizikidetza eta kooperazioa erraztuko dituena, onura sozial, ekonomiko eta ingurumenekoak sortze aldera.

Horretarako, Gobernuak, sei hilabeteko epean, alor horretako proposamen-katalogo bat aurkeztuko dio Parlamentuari. Honelako proposamenak jasoko ditu bederen:

– Alokairuko parke publikoa gazteentzat eta adinekoentzat.

– Cohousing eta etxebizitzen partekatze sozialeko formulak.

– Kooperazioaren sustapena.

Hamalaugarrena. Urtebeteko epean aurkez dezan etxebizitzaren alorreko foru lege proiektu bat, kontuan hartuko dituena Nafarroako gizartearen eraldaketa eta gure erkidegoaren aniztasun geografikoa, eta egiazki beteko dituena etxebizitza duina eta egokia eskuratzeko Nafarroako herritar guztien eskubide subjektiboa eta funtzio soziala. 

Foru lege proiektu horrek honako xede hauek izanen ditu bederen: 

– Etxebizitzaren funtzio soziala bermatzea eta benetako zerbitzu publiko baten eraikuntzan aurrera egitea.

– Herritarrei erraztea etxebizitza bat baldintza irisgarrietan eskuratzeko aukera eta bazterketa soziala saihestea; horretarako, etxebizitza bat ekonomikoak diren arrazoiengatik galtzea eragotziko da eta etxebizitza-alokairuaren merkatua sustatuko da; bereziki, hutsik dauden etxebizitzena, eta, halaber, laguntza publikoen sistema bat taxutuko da, lurralde- eta gizarte-kohesiorako tresna gisa.

– Pizgarriak ematea alokairuko eta eroste-aukeradun alokairuko etxebizitzak zaharberritzeko eta sustatzeko , sektore horren indarberritze ekonomikoa bultzatzeko eta horretan enplegu egonkorraren sorrera eta mantentzea biziberritzeko.

– Herri jasangarri eta irisgarriaren eredu bateranzko aldaketa erraztea, horretarako sustatuz eremu jakinen zaharberritze-jarduketak, gune publikoen berroneratzea eta hiri-, gizarte- nahiz ondare-interes nabarmena duten higiezinen zaharberritzea.

Hamabosgarrena. Etxebizitzaren Foru Plan berri bat taxutu dezan, non konpromisoa jasoko baita etxebizitzaren eskuratzea herritar guztientzako eskubide subjektibo bezala bermatzeko, bai eta hura betetzeko egutegia ere.

Hamaseigarrena. Eskura dituen neurri guztiak balia ditzan, banku-entitateek alokairu sozialeko zorrorako eskain ditzaten Nafarroan jabetzan dituzten etxebizitzetatik ahalik eta gehienak. 

Legebiltzarreko Erregelamenduko 114. artikuluan ezarritakoa betez, erabaki horiek argitara daitezen agintzen dut.

